
I.  ՆԵՐԱԾՈՒԹՅՈՒՆ

1. Հայաստանի Հանրապետության ագրոպարենային համակարգի առաջատար և առավել հեռանկարային խաղողագործության և գինեգործական արտադրանքի արտադրության ոլորտներում վերջին տարիներին իրականացված աշխատանքների շնորհիվ նկատվում են խաղողի արտադրության վերականգնման և գինեգործության զարգացման ակնհայտ միտումներ, սակայն ոլորտներում առկա հիմնական խնդիրների վերլուծությունը ցույց է տալիս, որ անհրաժեշտ է իրականացնել ներկա իրավիճակի բարելավմանն ու հնարավորությունների ամրապնդմանն ուղղված լուրջ քայլեր:

2. Մասնավորապես, 2015 թվականի գինեգործական արտադրանքի արտահանման և խաղողի բերքի մթերման հետ կապված խնդիրները ցույց տվեցին, որ օբյեկտիվ տնտեսական բնույթի պատճառներից բացի դրանք պայմանավորված են նաև այն հանգամանքով, որ Հայաստանում գրանցված տվյալ ոլորտի միություններն ի զորու չեն աջակցել ոլորտի զարգացմանն ուղղված միասնական քաղաքականության իրականացմանը: Բացի այդ, անհրաժեշտ է նշել, որ թե՛ գործադիր իշխանությունը, թե՛ ոլորտային միությունները դեռևս չեն գտել արդյունավետ ուղիներ, որոնք հնարավորություն կընձեռեին բարձրացնելու արտադրանքի որակը, ընդլայնելու արտադրանքի տեսականին, ձևավորելու հայկական միասնական բրենդը և բարձրացնելու դրա ճանաչելիությունը: Մինչդեռ դրանք են այն հիմնական ազդակները, որոնք նպաստում են արտադրանքի իրացման ծավալների աճին, ուստի, նաև ոլորտի հետագա զարգացմանը:
3. ՀՀ կառավարությունը որդեգրել է արտահանմանն ուղղված արդյունաբերական քաղաքականություն և ՀՀ կառավարության 2011 թվականի դեկտեմբերի 15-ի N 49 արձա-նագրային որոշմամբ հավանության է արժանացել ՀՀ արտահանման ուղղված արդյունա​բերական քաղաքականության ռազմավարությունը: Հաշվի առնելով, որ գինեգործական արտադրանքը Հայաստանից արտահանվող ապրանքների հիմնական տեսակներից է և ունի ծավալային աճի մեծ ներուժ, վերը նշված քաղաքականության շրջանակներում կոնյակագործությունն ու գինեգործությունը ընդգրկվել են ռազմավարության առաջնային ոլորտների շարքում և 2012 թվականի հուլիսի 24-ին ու նոյեմբերի 27-ին կայացած ՀՀ վար​չապետին կից արդյունաբերական խորհրդի նիստերում հավանության են արժանացել համապատասխանաբար կոնյակագործության ոլորտային ռազմավարության իրա​կանացումն ապահովող 2012-2015թթ. գործողությունների և գինեգործության ոլորտի զարգացման ռազմավարության և դրա իրականացումն ապահովող 2012-2015թթ. գործողությունների ծրագրերը, որոնց իրականացումը նպատակաուղղված էին ոլորտների կայուն զարգացմանը և արտահանման ծավալների ավելացմանը:
4. Վերոնշյալ ծրագրերի շրջանակներում Հայաստանի զարգացման հիմնադրամի և շահագրգիռ այլ կառույցների, այդ թվում՝ ՀՀ գյուղատնտեսության նախարարության կողմից իրականացվել և շարունակվում են իրականացվել մի շարք միջոցառումներ արտահանման խթանման ուղղությամբ: Միաժամանակ, համապատասխան ֆինանսական միջոցների բացակայությամբ պայմանավորված, ծրագրով նախատեսված առանձին միջոցառումներ, մասնավորապես՝ խաղողի այգետարածքների գույքագրումը և ռեեստրի ստեղծումն ու վարումը չեն իրականացվել, ինչը լուրջ խնդիրներ է հարուցում խաղողագործության ոլորտում, հատկապես խաղողի սորտային և տարիքային կազմի վերաբերյալ վերլուծությունների, ուսումնասիրությունների կատարման և պետական քաղաքականության մշակման ու իրականացման, այդ թվում՝ խաղողի մթերումների գործընթացի կանոնակարգման առումով:

5. Հայաստանի Հանրապետության կառավարության 2014 թվականի մարտի 27-ի N 442-Ն որոշմամբ հաստատված Հայաստանի Հանրապետության 2014-2025 թվա​կանների հեռանկարային զարգացման ռազմավարական և Հայաստանի Հանրապե​տու​թյան կառավարության 2014 թվականի մարտի 19-ի N 511-Ա որոշմամբ հաստատված Հայաստանի Հանրա​պետության կառավարության ծրագրերով նախատեսված են իրականացվելու միջո​ցառումներ՝ գյուղատնտեսական մթերքների իրացման համա​կարգի բա​րելավման և կատարելա​գործման, մասնա​վորապես, գյուղատնտեսական մեծա​ծախ շուկաների կամ լոգիստիկ կենտրոնների համակարգի աստիճանական ձևա​վորման համար: Առանձնակի ուշադրություն պետք է դարձ​վի գյուղատնտեսական մթերք արտա​դրողների և վերամշակողների միջև փոխշա​հավետ պայմանագրային հարաբերու​թյունների հաստատմանը: Այդ նպատակով կներդրվի տեղական գյուղատնտեսական հումքի գնումների համար տրա​մադրվող վարկերի տոկոսադրույքների սուբսիդավորման ծրագիր, որի համար նախա​պայման պետք է լինի տրամադրվող վարկերի ամբողջ գումարի չափով գյուղա​տնտեսության ոլորտում տնտեսավարողների հետ կնքված հումքի գնման պայմա​նագրերի առկայությունը:
6. Գյուղատնտեսության ոլորտում վարվող պետական քաղաքականության շրջանակներում պետական կարգավորման կարևոր գործիքներից է գյուղատնտեսական մթերքների, մասնավորապես խաղողի իրացման համա​կարգի բա​րելավումն ու կատարելա​գործումը, որի նպատակամետ կիրառումը մեծապես պայմանավորում է գյուղատնտեսական արտադրանքի ծավալների ավելացումը  և մրցունակության բարձրացումը:
7. Խաղողի գնման գործընթացի կանոնակարգման հայեցակարգը (այսու​հետ` Հայեցակարգ) գյուղատնտեսությանը պետական աջակցություն ցուցաբերելու քաղաքականության հստակեցման և տվյալ բնագավառում Հայաստանի Հանրապետության կառավարության ընդհանուր մոտեցումները կանխորոշող փաստաթուղթ է, որտեղ ներկայացվում են խաղողի մթերումների կանոնակարգման սկզբունքները և ընդհանուր մոտեցումները:
II. ՆԱԽԱՊԱՏՄՈՒԹՅՈՒՆ ԵՎ ՆԵՐԿԱ ՎԻՃԱԿԸ
1. ԽԱՂՈՂԱԳՈՐԾՈՒԹՅՈՒՆ ԵՎ ԳԻՆԵԳՈՐԾՈՒԹՅՈՒՆ

8. Գինեգործության տարեգրությունը Հայաստանում գրեթե նույնքան հին է, որքան հին է այստեղ խաղողագործությունը: Սա անառարկելի իսկություն է` հավաստված բազում հետազոտությունների գիտական արդյունքներով ու հնէաբանական պեղումների նյութական, ինչպես նաև մ.թ.ա. V-IV և հաջորդ դարերի հույն պատմագիրների հայոց աշխարհի բազմազան, արևահամ և անուշաբույր գինիների մասին վկայություններով: Հայաստանում արդյունաբերական գինեգործությունը հիմնադրվել է 1877 թվականին գործարկված գինու գործարանով, որը 1887 թվականից սկսած արտադրում է նաև կոնյակ, որի հայկական տարբերակը չի կարելի նույնականացնել ֆրանսիական կոնյակի հետ, քանի որ տարբեր են հումքի արտադրության և կոնյակի սպիրտի հնացման բնակլիմայական պայմանները և որի շնորհիվ այն ձեռք է բերել սպառողների լայն շրջանակ միջազգային շուկայում: Դրա վկայությունն է միջազգային համտես մրցույթներում նվաճած շուրջ 170 մեդալը (մեծամասնությամբ ոսկե): 
9. Խորհրդային կարգերի հաստատումից հետո, ի թիվս այլ արտադրությունների, զարկ տրվեց նաև խաղողագործությանը և գինեգործությանը: Այդ տարիներին կառուցվեցին խաղողի առաջնային վերամշակման շուրջ 28 գործարան` խաղողի մթերման ու վերամշակման իրենց կետերով և երկրորդային վերամշակման 7 գործարան, որտեղ իրականացվում էին գինու և կոնյակի հնացումը և շշալցումը: 
10. 1980-ական թվականներին մթերվում և վերամշակվում էր արտադր​ված խաղողի շուրջ 90%-ը, 6-6.5 %-ը իրաց​վում էր թարմ սպառման նպատակով, 2.5 %-ը՝ դրվում սառնարա​նա​յին երկարատև պահ​պանության և մոտ 1-1.5%-ը՝ արտա​հանվում։ 

11. Այդ տարիներին արտադրվել է 14-15 մլն դալ գինենյութ, որից տարեկան արտադրվել է 10,2 մլն դալ թնդեցված աղանդերային և կիսաաղանդերային գինի, 1,3 մլն դալ սեղանի անապակ գինի, 5,0 մլն շիշ շամպայն և 1,9 մլն դալ կոնյակի գինենյութ, որոնց 85-90%-ը արտահանվել է: Գինեգործական արտադրանքի ընդհանուր ծավալում գինիների մասնաբաժինը կազմել է շուրջ 90%: 

12. Չնայած խորհրդային տարիներին գինեգործական արտադրանքի արտադրության ծավալների ակնհայտ աճին որակական կառուցվածքի առումով այն շատ ավելի անբարենպաստ էր: Այսպես` հանրապետության տարածքում արտադրված գինեգործական համախառն արտադրանքում 1965թ. տեսակավոր գինիների ծավալն իջավ 13%-ի 1940-ական թվականների 55%-ի դիմաց, իսկ 1980-ական թվականների կեսերին կազմեց ընդամենը 5.5%: Նույն համամասնությամբ նվազեցին սեղանի գինու արտադրության ծավալները, իսկ շարքային գինիների մեջ պորտվեյնների մասնաբաժինը հասավ մինչև 92%: Այդ ամենն իր հետ բերեց նաև խաղողի այգետարածքների սորտային կառուցվածքի փոփոխության: 1980-ական թվականների կեսերին այլևս չկային մուսկատները և եվրոպական սորտերը, կրկնակի անգամ նվազեցին Կախեթի և Ոսկեհատի տարածքները, փոխարենը ունեցանք 26 անգամ ավելացած Ռկածիթելի և մոտ 8% կազմող նոր սելեկցիոն տեխնիկական սորտեր:

13. Հայաստանի անկախացման առաջին տարիներին ստեղծված տնտեսական և սոցիալական պայմանների, ինչպես նաև շրջափակման պատճառով գործարանները նվազեցրեցին մթերման ծավալները և գները, ինչի արդյունքում գյուղացիական տնտեսությունները սկսեցին քանդել խաղողի այգետարածքները. դրանք նվազեցին 2/3-ով` կազմելով շուրջ 12 հազար հա: Միաժամանակ թնդեցված գինիների նկատմամբ շուկայի պահանջարկի փոփոխությունը հանգեցրեց գինու արտադրության ծավալների ավելի քան 25 անգամով կրճատման: 

14. Հետագայում գինեգործության ոլորտում կատարված մեծածավալ ներդրումների և իրացման նախկին շուկաների վերականգնման արդյունքում աստիճանաբար մեծացավ խաղողի պահանջարկը, որին հետևեց նաև խաղողի նոր այգետարածքների հիմնումը: 

15. 2017 թվականի դրությամբ խաղողի տարածքները կազմում են 17059 հա, որից բերքատու` 16231 հա: Խաղողի ընդհանուր տնկարկների շուրջ 20%-ը կազմում են սեղանի սորտերը, կան նաև ունիվերսալ սորտեր, որոնց բերքից նույնպես մթերվում է` վերամշակման նպատակով: 

16. Վերջին տարիների ընթացքում թեև խաղողի այգետարածքների էական փոփոխություններ չի նկատվել,  սակայն զգալիորեն ավելացել են լիարժեք, անհամեմատ ավելի ինտենսիվ ու բարձր բերքատու այգիները: Հայաստանում խաղողի այգիների մեծամասնությունը պատկանում է փոքր գյուղական տնային տնտեսություններին: Դրանք մինչև 1 հա տարածք զբաղեցնող մասնատված խաղողի այգիներ են` միջինում կազմելով 0.5-0.8 հա: Սա մասնավորապես վերաբերվում է ՀՀ Արարատի և Արմավիրի մարզերի խաղողի այգիներին, որոնք զբաղեցնում են ընդհանուր խաղողի այգետարածքի մեծ մասը: ՀՀ Վայոց ձորի մարզում (որը համարվում է Արենի տեսակի էնդեմիկ խաղողի բնօրրան) խաղողի այգիների միջին չափը նույնիսկ ավելի փոքր է՝ 0.1-0.3 հա:

17. Խաղողագործական փոքր տնտեսությունները հիմնականում կիրառում են ավանդական սարքավորումներ և տեխնոլոգիաներ, դեղամիջոցներ, պարարտանյութեր, ոռոգում, խաղողի որթատունկերի քանակ և այլն: Դրանք մեծամասամբ չեն ենթարկվում որակի ստուգումների և հաճախ չեն համապատասխանում ընդունված միջազգային չափանիշներին: Այս պրակտիկան հաճախ հանգեցնում է ցածր բերքատվության և ցածրորակ խաղողի արտադրության:
18. Հայաստանի Հանրապետությունում խաղողի արտադրական հիմնական ցուցանիշները հետևյալն են.
	
	1981թ.
	1990թ.
	2001թ.
	2011թ.
	2012թ.
	2013թ.
	2014թ.
	2015թ.
	2016թ.

	Ընդամենը խաղողի տնկարկներ, հա
	36353
	29175
	14843
	16288
	17415
	17465
	17215
	17296
	17059

	այդ թվում՝ բերքատու տարիքի, հա
	28615
	24621
	14314
	14478
	15723
	16065
	16323
	16389
	16231

	Խաղողի այգիների միջին բերքատվութ-յունը*, ց/հա
	125,1
	57,8
	81,4
	158
	151.3
	149.8
	157.7
	188.2
	110.0

	Խաղողի համախառն բերքը, հազ. տոննա
	361,0
	143,6
	116,5
	229,6
	241.4
	240.8
	261.3
	309.2
	178.8


* միջին բերքատվությունը հաշվարկված է բերքատու տարիքի տնկարկներից հավաքված համախառն բերքից:

19. Չնայած խաղողի արտադրության զգալի ծավալներին, դրա սորտային կառուցվածքում առկա է բարձրորակ գինիների արտադրության համար անհրաժեշտ համապատասխան սորտերի անբավարարության խնդիրը:  

20. Վերջին տարիներին խաղողի գինու արտադրության, ներմուծման և արտահանման ծավալները հետևյալն են.










/հազար լիտր/
	 
	2011թ.
	2012թ.
	2013թ.
	2014թ.
	2015թ.
	2016թ.

	Գինու արտադրություն
	6814,6
	6192,5
	6958,7
	6176
	6590
	7523

	Գինու ներմուծում
	620,3
	369
	379,7
	253,8
	312
	168.7

	Գինու արտահանում
	733
	1185
	1398,5
	2120,7
	1451,6
	1829.9


21. Վերջին տարիներին կոնյակի և կոնյակի սպիրտների արտադրության, ներմուծման և արտահանման ծավալները հետևյալն են.

/հազար լիտր 100% սպիրտի հաշվարկով/
	 
	2011թ.
	2012թ.
	2013թ.
	2014թ.
	2015թ.
	2016թ.

	Կոնյակի արտադրություն 
	6152.2
	7405.6
	8113.8
	7483.6
	6779.0
	8611.7

	Կոնյակի ներմուծում 
	28,2
	57,4
	17
	46
	2,6
	2.2

	Կոնյակի արտահանում 
	5503,1
	7003,8
	7449,2
	7418,9
	6323,1
	8207.5

	Կոնյակի սպիրտի ներմուծում
	3568,3
	5633
	3971,4
	3315,8
	2333,9
	7996.4

	Կոնյակի սպիրտի  արտահանում
	3777,8
	6719,2
	5658,4
	4319,5
	3261,8
	10794.3


2. ԽԱՂՈՂԻ ՄԹԵՐՈՒՄՆԵՐ

22. Հանրապետության խաղող վերամշակող արդյունաբերության ոլորտում այսօրվա դրությամբ գործում են շուրջ 50 ընկերություն, որոնցից 12-ը համեմատաբար խոշոր: Խաղող վերամշակող ընկերություններում տեղակայված մթերման առաջնային տարողությունները կազմում են շուրջ 265.0 հազ. տոննա: Մթերվող խաղողի ընդհանուր ծավալի շուրջ 80%-ը բաժին է ընկնում վերը նշված խոշոր ընկերություններին: 

23. Վերջին տարիներին խաղողի արտադրության և իրացման ծավալները հետևյալն են.

/հազար տոննա/

	
	2011թ.
	2012թ.
	2013թ.
	2014թ.
	2015թ.
	2016թ.

	Համախառն բերքը
	229.6
	238.0
	240.8
	261.3
	309.2
	178.8

	Մթերում՝ վերամշակման նպատակով
	128.9
	156.6
	167.2
	184.1
	216.8
	109.8

	Արտահանում
	5.6
	10.4
	7.6
	8.0
	13.1
	32.7

	Թարմ իրացում
	95.1
	74.4
	66.0
	69.1
	79.3
	36.3


24. Արտադրվող խաղողի գերակշռող մասը մթերվում և վերամշակվում է: Արտադրված համախառն բերքից մթերման մասնաբաժինը 2013-2016 թվականներին կազմել է շուրջ 70.0%:

25. Խաղողի վերամշակումից հիմնականում արտադրվում են գինի և կոնյակ: Մթերվող խաղողի 80-90%-ը ուղղվում է կոնյակի սպիրտի արտադրությանը, մնացած 10-20%-ը` գինուն:

26. Խաղողի մթերումների գործընթացի կանոնակարգման հիմնական նախադրյալներից է մթերող կազմակերպությունների և գյուղացիական տնտեսությունների միջև նախապես, մինչև մթերումների սկսելը, բերքի գնման պայմանագրերի կնքումը և փոխշահավետ պայմանագրային հարաբերությունների ընդլայնումը:
27. Պայմանագրային հարաբերությունների ձևավորման առումով առկա է Երևանի կոնյակի գործարանի դրական փորձը, որը կարող են ընդօրինակել և ներդնել նաև մթերող մյուս կազմակերպությունները: Երևանի կոնյակի գործարանը տարեկան ավելի քան 2500 խաղողագործների հետ կնքում է բերքի գնման կարճաժամկետ և երկարատև պայմանագրեր: Պայմանագրերի շրջանակներում գործընկեր խաղողագործներին մատուցվում է տեխնոլոգիական խորհրդատվություն, կանխավճարի տեսքով տրամադրվում է բարձրորակ բուժանյութեր, ինչպես նաև գյուղատնտեսական տարբեր գործիքներ:
28. Պայմանագրային հարաբերություններով են աշխատում խաղող վերամշակող ևս մի քանի կազմակերպություն, սակայն ընդհանուր առմամբ այդպիսի կազմակերպությունների թիվը խիստ սահմանափակ է, և այդ հանգամանքը լուրջ խնդիրներ է ստեղծում խաղողագործների շրջանում բերքի իրացման առումով և ՀՀ կառավարության համար՝ կարգավորիչ միջոցառումների իրականացման համար: 
29. Պայմանագրային հարաբերությունների արմատավորման հիմնական խոչընդոտներից է վերամշակող ընկերությունների արտադրանքի իրացման կայուն շուկայի բացակայությունը, որը հնարավորություն չի տալիս պլանավորելու արտադրության ծավալները և կնքելու հումքի մթերման պայմանագրեր: 
30. Խաղողի մթերման գործընթացը խոչընդոտող գործոններից կարևոր է նշել՝
1) արտադրվող խաղողի որոշ քանակությունների որակական ցածր ցուցանիշները, 

2) խաղողի առանձին սորտերի նկատմամբ առկա ցածր պահանջարկը,

3)  գինու արտադրության նպատակով պահանջարկ վայելող խաղողի սորտերի սակավությունը,
4) տեղական շուկայում գինու սպառման ցածր մակարդակը,

5) խաղող վերամշակող ընկերությունների մոտ կուտակված վարկային բեռը և մթերվող հումքի դիմաց գյուղացիական տնտեսություններին վճարման անկարողությունը,

6) գինեգործական արտադրանքի արտահանման սահմանափակ ծավալներն ու իրացման աշխարհագրությունը, 

7) արտադրվող կոնյակի և կոնյակի սպիրտների հումքի կազմի և որակական ցուցանիշների ապահովման նկատմամբ անբավարար պետական վերահսկողության իրականացումը,
8) խաղողի մթերման գնով պայմանավորված արտադրվող կոնյակի սպիրտների միջազգային շուկայում ձևավորվածից շուրջ երկու անգամ բարձր գինը,
9) գինեգործության ոլորտը կանոնակարգող օրենսդրական դաշտի անկատարությունը, 

10) իրացման մեծածախ շուկաների և ենթակառուցվածքների բացակայությունը, որը խոչընդոտում է խաղողի սեղանի սորտերի իրացման գործընթացի կազմակերպմանը և առաջացնում է սառնարանային տնտեսություններում պահվող խաղողի սեղանի սորտերի չիրացված և հիմնականում որակազրկված քանակությունների մթերման խնդիր:
31. Խաղողագործության և բարձրորակ խաղողի արտադրության զարգացմանը խոչընդոտում է նաև արտադրված բերքի իրացման հարցում գյուղացիական տնտեսություններին աջակցության նպատակով մթերումների գործընթացին պետության կողմից ցուցաբերվող միջամտությունը: Վարչական և այլ մեթոդների կիրառմամբ արտադրված ցածրորակ և պահանջարկ չվայելող սորտերի խաղողը տարիներ շարունակ մթերվում է վերամշակող ընկերությունների կողմից և գյուղացիական տնտեսությունները չեն մոտիվացվում խաղողի հին և պահանջարկ չունեցող սորտերի այգիների վերափոխման և որակյալ խաղողի արտադրության համար:    

32. 2011 թվականի համաշխարհային ֆինանսական ճգնաժամից հետո հայկական արտադրության գինեգործական արտադրանքի արտահանման ծավալները 2011-2014 թվականներին դրսևորեցին արտահանման և իրացման կայուն աճի միտումներ, իր հետ բերելով խաղողի նկատմամբ պահանջարկի ավելացման: Այդ մասին են վկայում 2011-2014 թվականներին մթերված խաղողի ծավալների և մթերման միջին գների աճը. 2014 թվականին մթերվել է 184.1 հազար տոննա, որի 1կգ-ի միջին գինը կազմել է 152.2 դրամ, 2011 թվականի համապատասխանաբար 128.9 հազար տոննայի և 131.9 դրամի դիմաց: Այդ ժամանակաշրջանում խաղողի մթերումների գործընթացի կազմակերպման խնդիրներ գրեթե չէին առաջանում, իսկ առաջացած խնդիրները կապված էին միայն խաղողի առանձին սորտերի (Վան, Արարատի, Շահումյան, Մեղրաբույր, Հաղթանակ և այլն) և ցածրորակ խաղողի մթերման հետ:   
33. Վերամշակող առանձին ընկերություններ ունեն իրացման ձևավորված շուկաներ, հիմնականում` Ռուսաստանի Դաշնություն և ԱՊՀ այլ երկրներ, ինչպես նաև ԱՄՆ և Եվրամիության անդամ երկրներ, սակայն արտահանման ընդհանուր ծավալում Ռուսաստանի Դաշնության մասնաբաժինը կազմում է շուրջ 80%:

34. 2014 թվականի կեսերից սկսած ՌԴ-ում ռուսական ռուբլու անկայուն փոխարժեքի ու արտարժույթի նկատմամբ գրեթե կրկնակի արժեզրկման, ՌԴ ազգաբնակչության գնողունակության մակարդակի կտրուկ նվազման հետևանքով 2015 թվականին 2014 թվականի նկատմամբ գինու արտահանման ծավալները բնեղեն արտահայտությամբ նվազեցին 31.6, կոնյակինը՝ 14.8, կոնյակի սպիրտներինը՝ 24.5%-ով:

35. Արտահանման ձևավորված շուկան չկորցնելու հանգամանքով պայմանավորված արտադրանքն արտահանվում էր ինքնարժեքին մոտ կամ ցածր գներով: Արդյունքում 2015 թվականին 2014 թվականի նկատմամբ գինու արտահանման ծավալները գումարային արտահայտությամբ նվազեցին 33.0, կոնյակինը՝ 35.4, կոնյակի սպիրտներինը՝ 46.5%-ով: Բացի այդ, ստեղծված իրավիճակը հանգեցրեց ցածրորակ կոնյակի սպիրտների և կոնյակի արտադրության:
36. Առաքված արտադրանքի դիմաց ոչ միայն կտրուկ նվազեցին  ֆինանսական մուտքերը, այլև կազմակերպությունները զգալի վնասներ կրեցին նաև արտահանված արտադրանքի դիմաց ստացված ռուսական ռուբլին ԱՄՆ դոլլարի փոխանակման ժամանակ՝ փոխարժեքի նվազման հետևանքով: 
37. Ստեղծված իրավիճակում 2015 թվականին արտադրվեց խաղողի աննախադեպ բարձր բերք և վարչական ու այլ մեթոդներով, ինչպես նաև կազմակերպությունների կողմից գյուղացիական տնտեսություններին օժանդակելու բարի կամքի դրսևորման արդյունքում վերջիններս կատարեցին խաղողի մեծածավալ մթերումներ:   

38. Խաղողի մթերումների համար կազմակերպությունների հիմնական մեծամասնությունը չունեին սեփական շրջանառու միջոցներ և այն լրացնում էին ներգրավված վարկային միջոցների հաշվին: Ֆինանսական մուտքերի նվազումով պայմանավորված՝ կազմակերպությունների մոտ առաջացան վարկերի սպասարկման և նոր շրջանառու միջոցների համալրման նպատակով ազատ գրավի առարկայի բացակայության խնդիրներ: Բացի այդ, երբ առկա էր պատրաստի արտադրանքի մնացորդների մեծ քանակություն, կազմակերպությունները շահագրգռված չէին շրջանառու միջոցների համալրման նպատակով նոր վարկեր վերցնելու և դրանցով խաղողի մթերումներ իրականացնելու, քանի որ ավելանալու էր վարկերի սպասարկման բեռը և պատրաստի արտադրանքի հետագա պահպանության համար կատարվելու էին լրացուցիչ ծախսեր: Արդյունքում 2015 թվականին մթերված խաղողի դիմաց գյուցիական տնտեսությունների նկատմամբ առկա պարտավորությունների կատարումը բավականին դանդաղեց ու ձգձգվեց: Մյուս կողմից արտահանման ձևավորված գներով պայմանավորված խաղողի գնումը դարձավ ոչ շահեկան և սկսվեց էժանագին կոնյակի սպիրտների ներմուծումը:
III. ՀԱՅԵՑԱԿԱՐԳԻ ՆՊԱՏԱԿԸ ԵՎ ԽՆԴԻՐՆԵՐԸ
39. Հայեցակարգի հիմնական նպատակը` խաղողի գնման գործընթացի կանոնակարգման բնագավառում համակարգված քաղաքականության իրականացման համար նախադրյալների ստեղծումն է՝ դիտարկելով այն որպես խաղողի հումքից ոգելից խմիչքների արժեշղթայի մի մասը: 
40. Հայեցակարգի խնդիրներն են՝
1) խաղողի մթերումների գործընթացի կանոնակարգման մոտեցումների առաջադրումը,
2) խաղողի մթերումների ապահովման նպատակով մատչելի պայմաններով շրջանառու միջոցների հատկացումը, 
3) բարձրորակ գինիների արտադրության ժամանակակից տեխնոլոգիաների և մշակույթի ներմուծման մոտեցումների առաջադրումը,  

4) առաջավոր ագրոտեխնոլոգիաներով մշակվող ինչպես տեղական, այնպես էլ միջազգային շուկայում ճանաչում ձեռք բերած սորտերով խաղողի այգիների հիմնման համար նախադրյալների ստեղծումը, ինչպես նաև առկա այգիների միասորտության ապահովումը,
5) խաղողագործական, ինչպես նաև խաղողագործական ու գինեգործական կոոպերատիվների ու միավորումների ստեղծման մոտեցումների հստակեցումը,
6) միջազգային շուկայում մրցունակ խիստ բարձրորակ գինիների և կոնյակների արտադրության և արտահանման ծավալների աճի ապահովման ուղղությամբ նախատեսվող քայլերի ներկայացումը, 
7) թողարկվող գինեգործական արտադրանքի տեսակների և իրացման շուկաների դիվերսիֆիկացման քայլերի ներկայացումը,
8) թողարկվող, ինչպես նաև ներմուծվող գինեգործական արտադրանքի որակի և անվտանգության ցուցանիշների ապահովման նկատմամբ լիարժեք պետական վերահսկողության ապահովման պահանջների ձևավորումը,
9) գինեգործության ոլորտը կանոնակարգող օրենսդրական դաշտի բարելավման, մասնավորապես միջազգային պահանջներին համապատասխանեցման և հավասար մրցակցային միջավայրի ապահովման օրենսդրական փոփոխությունների առաջադրումը:
IV. ԽԱՂՈՂԻ ՄԹԵՐՈՒՄՆԵՐԻ ԳՈՐԾԸՆԹԱՑԻ ԿԱՆՈՆԱԿԱՐԳՄԱՆ  ԱՆՀՐԱԺԵՇՏՈՒԹՅՈՒՆԸ, ԿԻՐԱՌՄԱՆ ՀԻՄՆԱԿԱՆ ՁԵՎԵՐԸ ԵՎ ՄԻՋԱԶԳԱՅԻՆ ՓՈՐՁԸ
41. Ներկայումս հանրապետության գյուղատնտեսությունում իրականացվում են մի շարք ծրագրեր, որոնք ներառում են սուբսիդավորման մեխանիզմներ, մաս​նա​վո​րա​պես, դա վերաբերում է սերմապա​հովությանը, գյուղատնտեսության մեջ օգտա​գործվող կարևո​րագույն ռեսուրսների մատակարարմանը, վարկերի տոկոսա​դրույքների սուբսի​դավորմանը: Դրանք իրակա​նացվում են առանձին ծրագրերի շրջանակներում, և կիրառվում են տարբեր մոտեցումներ: Սակայն խաղողի գնումների գործընթացին աջակցության հստակ մոտեցումներ չեն կիրառվել: Հետևաբար վերջինս պահանջում է խաղողի մթերումների գործընթացի կանոնակարգման պետական քաղաքա​կանության իրականացում, որի անհրաժեշտությունը հատկապես պայմանավորված է նախորդ տարիներին, մասնավորապես՝ 2015-2016 թվականներին խաղողի մթերումների գործընթացում առաջացած խնդիրներով:
42. Հայաստանի Հանրապետության տարբեր գյուղատնտե​սական գոտիներում, բնակլիմայական առանձնահատկություններով, մշակվող խաղողի սորտային կազմով, խաղողագործության վարման ինտենսիվության ցածր մակարդակով և արտադրության ինքնարժեքով, բերքատվությամբ, խաղողի իրացման պայմանագրային հարաբերությունների սահմանափակությամբ և այլ գործոններով պայմանավորված առկա են խաղողագործությամբ, ինչպես նաև խաղողի վերամշակմամբ զբաղվող խոշոր և փոքր ու միջին տնտե​սավարող սուբյեկտների մրցակցային անհավասար պայմաններ: Նման իրավիճակում պետական կարգավորիչ գործիքը խաղողի մթերումների գործընթացի կանոնակարգումն է, որի նպատակամետ կիրառումը կխթանի խաղողագործության և գինեգործության ոլորտների հետագա զարգացումը:
43. Միջազգային փորձի վերլուծությունը ցույց է տալիս, որ ինչպես զարգացած, այնպես էլ զարգացող երկրներում տնտեսության շուկայական կարգավորումը զուգակց​վում է գյուղատնտեսությանը պետական աջակցություն ցուցաբերելու քաղաքակա​նության հետ: Այսպիսի մոտեցումը հիմնավորվում է հետևյալ պատճառներով`
1) գյուղատնտեսությունն ընդունվում է որպես տնտեսության ռազմավա​րա​կան ոլորտ, և երկրի պարենային անվտանգության ապահովման գործում  գյուղատնտե​սության հիմնական դերը` տեղական արտադ​րության պարենամթերքի ֆիզիկական մատ​չելիության ապահովումն է: Ներ​մուծ​ման փոխարինումը և պարենամթերքի ինքնաբավությունը մեղմացնում է արտակարգ իրավիճակների պայմաններում երկրի պարենային անվտանգության ռիսկերը, ինչպես նաև պետությունը դառնում է ավելի մրցունակ միջազգային ասպարեզում` թե տնտեսական, թե քաղաքական առումներով,
2) գյուղատնտեսությունը, այդ թվում՝ խաղողագործությունը կախված է բնակլիմայական գործոններից, որոնք սահմա​նափակում են արտադրության բազմազանեցման հնարավորությունները և ստեղծում անհավասար պայմաններ տարբեր գոտիների տնտեսավա​րողների համար,
3) գյուղատնտեսության, այդ թվում՝ խաղողագործության զարգացումը նպաստում է գյուղական տարածքների զարգացմանը, գյուղական բնակավայրերում կենսամակարդակի բարձրացմանը, 
4) խաղողագործությունը, բացի երկրի պարենային անվտանգության հիմնախնդրի լուծման կարևոր դերից, մեծ ազդեցություն ունի տնտեսության կառուց​վածքի և երկրի տնտեսական աճի վրա:
44. Այդ պատճառները բավարար են՝ երկրի տնտեսական և պարե​նային անվտանգության ապահովման և գյուղական տարածաշրջանների զարգացման տեսանկյունից, գյուղատնտեսությանը, մասնավորապես՝ խաղողագործությանը պետական աջակցություն ցուցաբերելու առավել նպատակամետ քաղաքականության իրականաց​ման համար:
45. Խաղողի մթերումների գործընթացի կանոնակարգմանը պետք է նպատակաուղղվեն հումք-արտադրություն-իրացում արժեշղթայի մի շարք կարևորագույն խնդիրների լուծմանը, մասնավորապես`
1) գինեգործության ոլորտը կանոնակարգող օրենսդրական դաշտի բարելավումն ու համապատասխանեցումը միջազգային պահանջներին և հավասար մրցակցային միջավայրի ապահովումը,
2) ՀՀ պետական բյուջե հավաքագրվող տարեկան մուտքերի պահպանումով՝ պետական տուրքի և ակցիզային հարկի դրույքաչափերի և հաշվարկման մեթոդի փոփոխությունների իրականացումը,

3) խաղողի մթերումների ապահովման նպատակով մատչելի պայմաններով շրջանառու միջոցների հատկացումը,

4) մթերող ընկերությունների մոտ կուտակված վարկային բեռի թեթևացումը և մթերվող հումքի դիմաց գյուղացիական տնտեսություններին վճարման անկարողության հաղթահարումը, 
5) խաղողագործական, ինչպես նաև խաղողագործական ու գինեգործական կոոպերատիվների ու միավորումների ստեղծումը և առաջավոր ագրոտեխնոլոգիաներով մշակվող ինչպես տեղական, այնպես էլ միջազգային շուկայում ճանաչում ձեռք բերած սորտերով խաղողի այգիների հիմնումը:
46. Վերը նշված խնդիրների լուծումը կնպաստի՝
1)  միջազգային շուկայում մրցունակ բարձրորակ գինիների և կոնյակների արտադրության և արտահանման ծավալների աճի ապահովմանը և թողարկվող գինեգործական արտադրանքի տեսակների և իրացման շուկաների դիվերսիֆիկացմանը,
2) գինեգործական արտադրանքի արտաքին ապրանքա​շրջա​նառության հաշվեկշռի բարելավմանը, 
3) ոլորտի մրցունակության բարձրացմանը և խաղողագործությամբ և գինեգործությամբ զբաղվող տնտեսավարողների եկամուտների ավելացմանը:

47. Ներկայումս տնտեսապես զարգացած երկրների համար գյուղատնտեսական քաղաքականության դրսևորման ձևը մեծամասամբ հանդիսանում է գյուղատնտեսության ոլորտի պետական աջակցությունը` տարբեր տեսակի սուբսիդիաներով և արտո​նություններով: 
48. Խաղողի մթերումների գործընթացի կազմակերպման պետական աջակցության որոշակի փորձ է առկա Վրաստանի Հանրապետությունում: Խաղողագործության և գինեգործության զարգացման նպատակով Վրաստանի կառավարության կողմից իրականացվում են մի շարք ծրագրեր և միջոցառումներ, դրանցից են՝

1) գինի արտադրող նոր ընկերությունների կառուցման և գործող ընկերությունների ընդլայնման նպատակով ներդրվել է տրամադրվող արտոնյալ վարկերի համաֆինանսավորման ծրագիրը: Ծրագիրը ֆինանսավորում է հատկացրել գինի արտադրող 22 նոր ընկերությունների կառուցման և 43 գործող ընկերությունների ընդլայնման համար,
2) խաղողի մթերումների կազմակերպման նպատակով վերամշակող ընկերություններին արտոնյալ վարկերի տրամադրումը: Վարկերը տրամադրվում են ֆերմերային տնտեսություններից գինու արտադրության նպատակով խաղողի մթերումների համար շուրջ 4.3 մլն ԱՄՆ դոլարի չափով, 15 ամիս ժամկետով, իսկ բրենդիի սպիրտի արտադրության նպատակով խաղողի մթերումների համար շուրջ 6.5 մլն ԱՄՆ դոլարի չափով, 3 տարի ժամկետով,
3) խաղողի մթերումների սուբսիդավորման ծրագիրը: Սուբսիդավորումը տրամադրվում է անմիջապես խաղող արտադրողներին խաղողի առանձին տեսակների համար՝ խաղողի իրացման ցածր գների խնդիրը լուծելու և արտադրվող խաղողի բերքի ամբողջ քանակությունն իրացնելու նպատակով: 2015 թվականին արտադրված խաղողի արժեքի սուբսիդավորման ծրագիրը կազմել է 13 մլն ԱՄՆ դոլար, որի արդյունքում վերամշակվել է շուրջ 143 հազար տոննա խաղող, իսկ խաղողագործների հասույթը կազմել է շուրջ 44.3 մլն ԱՄՆ դոլար: 2016 թվականին խաղողի մթերման սուբսիդավորման ծրագիրը շարունակվելու է և այդ նպատակով Վրաստանի կառավարության կողմից նախատեսվում է հատկացնել շուրջ 10.9 մլն ԱՄՆ դոլար: Ծրագրի շրջանակներում 2016 թվականին կսուբսիդավորվի արտադրված որակյալ խաղողի «Ռկածիթելի» ու «Կախուրի մցվանե», «Սապերավի» և «Ալեքսանդրոուլի» ու «Մուջուրետուլի» տեսակների 1 կգ-ի համար համապատասխանաբար շուրջ 0.2, 0.09 և ավելի քան 0, 87  ԱՄՆ դոլարի չափով,

4) մասնավոր հատվածի ընկերությունների կողմից չմթերված խաղողի ավելցուկ քանակությունները մթերելու նպատակով պետության կողմից կազմակերպությունների վարձակալությունը: 2015 թվականին խաղողի մթերումների գործընթացում ներգրավված են եղել շուրջ 130 գինու գործարաններ, այդ թվում՝ պետության կողմից վարձակալած 20 կազմակերպություն,
5) մթերումների կազմակերպման նպատակով շուրջօրյա ռեժիմով աշխատող կոորդինացիոն շտաբի ստեղծումը, որը ղեկավարում է Գինու ազգային գործակալությունը:  

V. ԽԱՂՈՂԻ ԳՆՄԱՆ ԳՈՐԾԸՆԹԱՑԻ ԿԱՆՈՆԱԿԱՐԳՄԱՆ ՀԻՄՆԱԿԱՆ ՈՒՂՂՈՒ​ԹՅՈՒՆ​ՆԵՐԸ ԵՎ  ԱՌԱՋԱՐԿՎՈՂ ԼՈՒԾՈՒՄՆԵՐԸ
49. Ստեղծված իրավիճակում հանրապետությունում խաղողի գնման գործընթացի կանոնակարգման հիմնական ուղղություններն են՝

1) խաղողի մշակության ժամանակակից նորագույն տեխնոլոգիաների և Հայկական գինու արտադրության համար հումքի տարածքների ընդլայնումը և էնդեմիկ սորտերի խաղողի այգիների հիմնումը,  
2) միջազգային շուկայում մրցունակ բարձրորակ գինիների և կոնյակների արտադրությունը,

3) գինու և կոնյակի արտադրության զարգացումն ու արտադրության և իրացման նախկին ծավալների վերականգնումը,

4) գինեգործության ոլորտը կանոնակարգող օրենսդրական դաշտի բարելավումն ու համապատասխանեցումը միջազգային պահանջներին և հավասար մրցակցային միջավայրի ապահովումը,
5) թողարկվող, ինչպես նաև ներմուծվող գինեգործական արտադրանքի որակի և անվտանգության ցուցանիշների ապահովման նկատմամբ լիարժեք պետական վերահսկողության ապահովումը:
50. Խաղողի գնման գործընթացի կանոնակարգման առաջարկվող լուծումներն են՝
1) «Խաղողի հումքով ոգելից խմիչքների մասին» ՀՀ օրենքի կիրարկումն ապահովող իրավական ակտերի ամբողջացումը (գինեգործական արտադրանքի թույլատրելի մեթոդների ու մշակումների տեխնիկակական կանոնակարգի և աշխարհագրական նշումով գինիների, խաղողի օղիների, հայկական կոնյակի և հայկական կոնյակի սպիրտների արտադրության համար նախատեսված խաղողի, հումքի, պատրաստի արտադրանքի մնացորդների, արտադրության և շրջանառության փուլերում դրանց շարժի և պատրաստի արտադրանքի ստացման ու իրացման քանակների հաշվառման փաստաթղթերի ձևերի մշակում և հաստատում),  
2)  «Գործունեության իրականացման ծանուցման մասին» և «Պետական տուրքի մասին» ՀՀ օրենքների փոփոխությունների նախագծերի մշակում, որոնցով կնախատեսվի
ա. ԱՏԳ ԱԱ 22082089 ծածկագրի՝ խաղողի գինու կամ խաղողի մզման թորումից ստացվող կոնյակի և բրենդիի սպիրտների ներմուծման գործունեությունը դարձնել ծանուցման ենթակա և գործունեության թույլտվության համար, անկախ ներմուծման մաքսային ռեժիմից, սահմանել տարեկան 5 մլն դրամ և ներմուծված կամ իրացված յուրաքանչյուր լիտրի (100 տոկոսանոց սպիրտի հաշվարկով) համար լրացուցիչ 300 դրամ պետական տուրք,
բ. «Գործունեության իրականացման ծանուցման մասին» ՀՀ օրենքով ծանուցման ենթակա թորած ալկոհոլային խմիչքների և խմորման նյութերից էթիլային սպիրտի արտադրության գործունեության տեսակների շարքից առանձնացնել ԱՏԳ ԱԱ դասակարգչի 220820 ծածկագրին դասվող խաղողի գինու կամ խաղողի մզման թորումից ստացվող սպիրտային թրմերի արտադրությունը, իսկ ծանուցման ենթակա գործունեության տեսակների շարքում ավելացնել ԱՏԳ ԱԱ դասակարգչի 220820 ծածկագրին դասվող խաղողի գինու կամ խաղողի մզման թորումից ստացվող սպիրտային թրմերի արտադրության իրականացման և մինչև 100 հազար լիտր (100 տոկոսանոց սպիրտի հաշվարկով) շշալցված արտադրանքի ներմուծման և իրացման գործունեությունը և դրանց իրականացման իրավունքի ձեռքբերման համար սահմանել տարեկան 5 մլն դրամ պետական տուրք և 100 հազար լիտրից ավելի ներմուծված կամ իրացված շշալցված արտադրանքի յուրաքանչյուր լիտրի (100 տոկոսանոց սպիրտի հաշվարկով) համար լրացուցիչ 50 դրամ պետական տուրք,

գ. խաղողի գինու կամ խաղողի մզման թորումից ստացվող սպիրտային թրմերի արտադրության իրականացման գործունեության տեսակի համար հանել մեկից ավելի յուրաքանչյուր վայրում ծանուցման ենթակա նույն տեսակի գործունեության իրականացման իրավունք ձեռք բերելու համար սահմանված պետական տուրքի դրույքաչափի հիսուն տոկոսի չափով լրացուցիչ տուրք վճարելու պահանջը:
3) ՀՀ հարկային օրենսգրքի փոփոխության նախագծի մշակում, որով կնախատեսվի՝

ա. կոնյակի ակցիզային հարկը հաշվարկել նվազագույն դրույքաչափերով, 

բ. շշալցված հայկական կոնյակների համար սահմանել իրացման նվազագույն գներ, ըստ տարիքային խմբերի,
գ. խաղողի այգետարածքների ռեեստրի ստեղծումը, 
4) ներմուծված կոնյակի և բրենդիի սպիրտների շարժի պետական վերահսկողությունը «Խաղողի հումքով ոգելից խմիչքների մասին» ՀՀ օրենքի պահանջների ապահովման առումով՝ պահպանելով ներմուծված սպիրտի և թողարկված բրենդիի ծավալների համամասնությունը (ըստ նշված օրենքի, Հայաստանում արտադրված բրենդին պետք է պարունակի մինչև 40% այլ երկրի ծագման բրենդիի սպիրտ, իսկ թողարկվող բրենդին պետք է կրի «Արբուն» ապրանքային անվանումը):
5) խաղողի «Արենի» սորտից արտադրվող գինիների մակնշման պետական վերահսկողությունը՝ խաղողի ծագման և շշալցման վայրի համապատասխանության առումով (վերջինս հնարավոր է համարվում «Արենի» տեսակի խաղողի գնման պայմանագրերի, արտադրված «Արենի» գինու ծավալների հաշվետվական համակարգի ներդրման միջոցով),

6) «Հայկական կոնյակ» բրենդի իմիջի բարելավման և առաջմղման նպատակով իզոտոպային բաղադրության որոշման լաբորատորիայի գործարկման արագացումը,
7) արտահանման ծավալների ավելացման նպատակով գինեգործական արտադրանքի առաջմղմանն ուղղված միջոցառումների իրականացումը,
8) կոնյակի սպիրտների ներմուծումը սահմանափակելու և տեղական արտադրողներին պաշտպանելու նպատակով ներմուծվող կոնյակի սպիրտների որակական և անվտանգության ցուցանիշների նկատմամբ սահմանային հսկիչ կետերում հսկողության խստացումը՝ ներմուծվող յուրաքանչյուր խմբաքանակը լաբորատոր փորձաքննության ենթարկելու միջոցով (2015 թվականին ներմուծվել է 2334, իսկ 2016 թվականին՝ 7996.4 հազ. լիտր 100% սպիրտի հաշվարկով կոնյակի սպիրտ, որը համապատասխանաբար համարժեք է շուրջ 26.0 և 88.0 հազ. տոննա խաղողի),
9) խաղողի մթերումների կազմակերպման համար մատչելի պայմաններով նպատակային վարկային միջոցների տրամադրումը, այդ թվում՝ «ՓՄՁ ներդրումներ» ՈՒՎԿ-ի կողմից տրամադրվող վարկերի տոկոսադրույքների մասնակի սուբսիդավորման ծրագրի շարունակականության ապահովումը, 

10)  Գյուղա​տնտե​սական հումքի, այդ թվում՝ խաղողի մթե​րումների (գնում​ների) նպա​տակով ագրովերամշակման ոլորտին տրամադրվող վարկերի տոկոսադրույքների մասնակի սուբսիդավորման ծրագրի իրականացումը,

11)  խաղողի մթերումների կազմակերպման նպատակով անհրաժեշտ շրջանառու միջոցների համալրման համար գինեգործական պատրաստի արտադրանքը և հումքը (կոնյակի սպիրտ, գինենյութ) գրավի առարկա դարձնելը,

12)  խաղողի գնման պայմանագրի օրինակելի ձևի մշակումը և խաղողի գնման պայմանագրային հարաբերությունների խորացման ուղղությամբ միջոցառումների իրականացումը,

13) պետություն-մասնավոր հատված համագործակցությունը խորացնելու և խաղողի մթերումների գործընթացը կանոնակարգելու, մթերման ենթակա խաղողի որակական ցուցանիշների և նվազագույն գնի որոշման նպատակով Հայաստանի խաղողագործության և գինեգործության հիմնադրամի բազայի վրա ոլորտային խորհրդի ստեղծումը՝ ներգրավելով խաղող արտադրողներին, մթերողներին և ոլորտային միություններին: Ոլորտային խորհրդի անդամների և ներկայացուցիչների միջոցով գործարաններում կիրականացվի նաև մթերումների ընթացքի վերահսկողություն:
VI. ՀԱՅԵՑԱԿԱՐԳԻ ՀՆԱՐԱՎՈՐ ՌԻՍԿԵՐԸ ԵՎ ԴՐԱՆՑ ՄԵՂՄՄԱՆ          ՀՆԱՐԱՎՈ​ՐՈՒԹՅՈՒՆՆԵՐԸ
51.  Հայեցակարգի ռիսկերն են.
1) իրավիճակի առաջնահերթության ոչ ճիշտ գնահատման հետևանքով խաղողի մթերումների գործընթացի կանոնակարգման ոչ արդյունավետ ուղղությունների սահմանումը,
2) խաղողի մթերումների կանոնակարգման նախանշված ուղղությունների կիրառման գործուն մեխա​նիզմների առաջադրման դժվարությունները,
3) խաղողի մթերումների կազմակերպման համար մատչելի պայմաններով նպատակային վարկային միջոցների ոչ ճիշտ գնահատումը,
4) մատչելի պայմաններով նպատակային վարկային միջոցների, այդ թվում՝ տրամադրվող վարկերի տոկոսադրույքների սուբսիդավորման ծրագրի իրականացման համար ակնկալվող միջոցների գերագնահատումը,
5) գյուղատնտեսական մթերքների, այդ թվում խաղողի մթերումների գործընթացը կանոնակարգող ոլորտային խորհրդի անդամների, նպատակների և գործառույթների շրջանակի ոչ ճիշտ ընտրությունը:

52. Ռիսկերի մեղմման հնարավորություններն են`
1) խաղողի մթերումների կանոնակարգման նախանշված ուղղությունների կիրառման գործուն մեխա​նիզմների և վարկերի տոկոսադրույքների սուբսիդավորման ծրագրի մշակման գործընթացում հիմնավորվածության ապահովման համար շահագրգիռ բոլոր կողմերի հնարավոր մասնակցությունը,
2) խաղողի մթերումների նպատակով անհրաժեշտ մատչելի պայմաններով նպատակային վարկային միջոցների պահանջարկի ճշգրիտ գնահատումը, առկա փորձի արդյունքների կիրառումը և փորձի բացակայության դեպքում պիլոտային ծրագրերի իրականացումը,
3)  գյուղատնտեսական մթերքների, այդ թվում խաղողի մթերումների գործընթացը կանոնակարգող ոլորտային խորհրդի անդամների, նպատակների և գործառույթների շրջանակի սահմանումը՝ հիմք ունենալով շահառուների մասնագիտական խորհրդա​տվության արդյունք​ները և բոլոր շահագրգիռ կողմերի  մասնակցությունը: 
VII. ԱԿՆԿԱԼՎՈՂ ԱՐԴՅՈՒՆՔՆԵՐԸ

53. Հայեցակարգի ընդունումը կնպաստի խաղողի մթերումների գործընթացի կանոնակարգման ուղղությամբ իրականացվող միջոցառումների հիմնավորվածության և արդյունքում՝ արտադրական ներուժի և ռեսուրսների արդյունավետ օգտագործմանը, գյուղատն​տեսությունում տնտեսավա​րողների մրցունակության բարձրացմանը և հավասար մրցակցային միջավայրի ապահովմանը:

54. Հայեցակարգը կնպաստի հիմնավորված ծրագրերի իրա​կանացման միջոցով գինեգործական արտադրանքի արտահանման ծավալների ավելացմանը, արտաքին ապրանքաշրջանառության հաշվեկշռի բարելավմանը, խաղողագործության և գինե​գործության ոլորտների տնտեսավարողների եկամուտների ավելացմանը և բնակչության աղքատության մակարդակի նվազմանը:

55. Հայեցակարգի դրույթների իրակա​նացումից ակնկալվում են խաղողագործության և գինեգործության ոլորտների տնտեսավարողների համար բարենպաստ պայմանների ստեղծում, որոնք կնպաստեն խաղողի պահանջարկի մեծացմանը, և իրացման հիմնախնդրի էական մեղմմանը: 

56. Հայեցակարգի դրույթների գործնական կիրառումը հնարավորություններ կստեղծի  շուկայի պահանջներին համապատասխան խաղողի և գինեգործական արտադրանքի ծավալների ապահովման, տնտեսական գործունեության պլանավորման և պայմանագրային հարաբերությունների հաստատման ու խորացման համար:
57. Ընդհանուր առմամբ հայեցակարգի կիրառումը կնպաստի խաղողագործության և գինեգործության ոլորտների տնտեսավարողների գործունեության համար բարենպաստ պայմանների ստեղծմանը, ռեսուրսային ներուժի առավել նպատակային օգտագործմանը, արտադրության մրցունակության բարձրացմանը, արդյունքում՝ երկրի պարենային անվտան​գության հիմնախնդրի աստիճանական լուծմանը:

VIII. ՀԱՅԵՑԱԿԱՐԳԻ ԴՐՈՒՅԹՆԵՐԻ ԿԻՐԱՌՄԱՆ ՖԻՆԱՆՍԱԿԱՆ ԳՆԱՀԱՏԱԿԱՆԸ
58. Հայեցակարգի դրույթների իրականացման համար անհրաժեշտ ֆինանսական ռեսուրսների մոտավոր գնահատականը կազմում է շուրջ 1 մլրդ դրամ, իսկ առավել ճշգրիտ գնահատական հնարավոր է տալ հայեցակարգի դրույթներից բխող կոնկրետ ծրագրերի շրջանակներում:
59. Հայեցակարգի դրույթների իրականացման համար անհրաժեշտ ֆինանսական միջոցները նախատեսվում է ապահովել ՀՀ պետական բյուջեի, միջազգային դոնոր կազմակերպությունների և մասնավոր հատվածի հաշվին:
IX. ԱՄՓՈՓ ԵԶՐԱԿԱՑՈՒԹՅՈՒՆ

60. Խաղողագործությունը հանդիսանում է մեր հանրապետության գյուղատնտե-սության առա​ջատար ճյուղերից մեկը, որը կարևորվում է ինչպես մակրո​տնտեսական կայու​նության, այնպես էլ գյուղական բնակավայրերում զբաղվածության, գյուղական բնակչության եկա​մուտների ապահովման ու կենսա​մակարդակի բարձրացման առումներով:
61. Խաղողագործության և գինեգործության ոլորտների տնտեսավարողների ջանքերի, վարվող պետական քաղա​քականության և պետական աջակցության ծրագրերի և արտահանմանն ուղղված արդյունաբերական քաղաքականության իրականացման արդյունքում ոլորտում առկա են կայունացման ու զարգացման միտումներ: Նշվածի հետ մեկտեղ խաղողագործության և գինեգործության ոլորտների առջև դեռևս ծառացած են բազմաթիվ խնդիրներ, որոնք կապված են առկա ռեսուրսային ներուժի արդյունավետ օգտագործման, տնտեսավարողների համար գործունեության բարենպաստ և հավասար պայմանների ստեղծման, խաղողագործության ինտենսի​վացման, արդիական տեխնոլոգիա​ների ներդրման, տնտեսա​վարման ձևերի կատա​րելա​գործման, մասնավորապես կոոպերացիայի խթանման, իրացման համա​կարգի բարելավման հետ: Ոլորտներում առկա խնդիրների լուծումը ներդրումների ներգրավման և պետական օժանդակության անհրաժեշտություն ունի: Դրա համար պահանջում է պետություն-մասնավոր հատված համագործակ​ցության արդյունավետ մեխանիզմների ներդրում, որի շրջանակներում կարևորվում է խաղողի մթերումների գործընթացի կանոնակարգումը և խաղողագործության և գինեգործության ոլորտներում համակարգված քաղաքականության իրականա​ցումը, որին էլ ուղղված են սույն հայեցակարգի դրույթները:

